
		
EH Bildu Nafarroa talde parlamentarioak egindako 11-26/PES-00037 idatzizko galderari erantzunez, honako hau jakinarazten dut Nafarroako Gobernuko Hezkuntzako kontseilaria naizen aldetik: 
Euskarari buruzko abenduaren 15eko 18/1986 Foru Legeak hiru eremu ezartzen ditu Nafarroan: eremu euskalduna, eremu mistoa eta eremu ez-euskalduna, eta Corellako herria azkenekoan dago.
Arau horren II. tituluko I kapituluan —hain zuzen ere, 19. artikuluan eta hurrengoetan—, honako hau ezartzen da:
Herritar guztiek dute hezkuntza maila desberdinetan irakaskuntza euskaraz eta gaztelaniaz izateko eskubidea.
Nafarroako Gobernuak euskara irakaskuntza planetan sartzea arautuko du, eta ikastetxe bakoitzari aplikatzeko moduak zehaztuko ditu, Foru Legeak eremuetarako xedatutakoari jarraikiz.
Administrazio Publikoek behar diren bitarteko pertsonalak, teknikoak eta materialak emanen dituzte aurreko artikuluetan xedatutakoa gauzatzeko.
Ikasketa plan ofizialek Nafarroako kultur ondaretzat hartuko dute euskara, eta Foru Legearen helburuetara egokituko dira.
Era berean, IV. kapituluko 26. artikuluak hauxe xedatzen du eremu ez-euskalduneko irakaskuntzari dagokionez:
“Euskara irakaskuntzan sartuko da pixkanaka-pixkanaka, progresiboki eta nahikotasunez, egun dauden ikastetxe publikoetan euskaraz irakasten duten lerroak sortuz eskariaren arabera.
Hezkuntza maila ez-unibertsitarioetan euskara irakatsiko zaie eskaera egiten duten ikasle guztiei, halako moduan non euskararen ezagutza behar adinakoa izan ahalko baitute eskolatzearen bukaeran.
Eskariari sare publikoan erantzun ahal izan dakion, honako gutxieneko ikasle kopuru hau hartuko da aintzat: eskola-unitate bat taxutze aldera Hezkuntza Administrazioak irizpide objektiboei jarraikiz ezein irakaskuntza-eredutan baliatutakoa”.
Maiatzaren 19ko 159/1988 Foru Dekretuak, unibertsitateaz kanpoko irakaskuntzan euskara sartzea eta erabiltzea arautzekoak, hauxe xedatzen du, 13. eta 14. artikuluetan, eremu ez-euskalduneko euskararen irakaskuntzari buruz:
“Euskararen Foru Legearen 26. artikuluan adierazitakoarekin bat etorriz, hezkuntza-administrazio eskudunak neurri egokiak hartuko ditu eremu ez-euskalduneko euskara ikasteko eskariari erantzuteko”.
“1. Euskara irakaskuntzan ikasgai gisa ikastetxe publiko eta pribatuetan sartzeko, Foru Dekretu honetako 5. artikuluan ezarritakoa beteko da, gurasoen edo tutoreen, edo hala badagokio, ikasleen eskaerak daudenean, betiere eskolako talde edo unitate bat osatzea ahalbidetzen duen gutxieneko kopurua bermatzen badute.
2. Administrazioak, ikastetxeko zuzendaritzak aurkeztutako eskaera jasota, eta gurasoek edo tutoreek, edo hala badagokio, ikasleek aurkeztutako eskaerak ikusita, beharrezko diren txostenak eskuratuko ditu, eta ikastetxeko baldintzak baloratu ondotik, baimendu eginen du, hala badagokio, euskararen irakaskuntza pixkanaka-pixkanaka ezartzea.
3. Herri batean ikastetxe bat baino gehiago badaude eta euskaraz ikasteko eskaerak badira, haietakoren batean edo haietako bakoitzean, eskolako talde edo unitate bat osatzeko ezarritako gutxieneko kopurutik beherakoak, hezkuntza-administrazio eskudunak irakaskuntza zer ikastetxetan emanen duten erabakiko du, eta bertan bilduko dira ukitutako ikasleak”.
Corellako Alhama BHIn A ereduaren eskaintza jasota dago uztailaren 3ko 80/2019 Foru Dekretuan, Nafarroako Foru Komunitateko ikastetxe publikoen sarea berrantolatzekoa. Orain arte Alhama BHIn ez da A ereduan matrikulatutako ikaslerik, hezkuntza komunitate horretako familien aldetik ez baita haren eskaera nahikorik identifikatu.
Baliteke 2025/2026 ikasturterako curriculum eskaintza planifikatzeko aldian familiek jasotako informazioa behar bezain argia eta zehatza ez izatea, horregatik, ikastetxeko zuzendaritzak, Hezkuntzako Ikuskapen Zerbitzuaren aholkularitza eta laguntzarekin, honako jarduketa hauek egin ditu, edo egin behar ditu: 
– Ikastetxearen webgunean ikastetxeko hezkuntza eskaintzaren berri egoki ematen dutela ziurtatzea.
– Hezkuntzako Ikuskaritzak egiaztatzea ikasleek eta familiek informazio egokia jasotzen dutela galde-sortetan edo ikastetxean eginen diren informazio bileretan.

